
“SU”MÖVZUSUNUN TƏDRİSİNİN HƏYATLA 

ƏLAQƏLƏNDİRİLMƏSİNİN ŞAGİRDLƏRİN FƏNNƏ MARAĞININ 

FORMALAŞMASINDA ROLU 

 

R.A. Quliyeva
 

Azərbaycan Dövlət Pedaqoji Universiteti 

 

Xülasə: Məqalədə orta məktəbin yeddinci sinifində kimya kursunda su 

mövzusunun tədrisi verilir. Şagirdlərə təbiəti qorumağın düzgün yolları, 

sudan səmərəli istifadə və həyat keyfiyyətini yüksəltmək yolları ilə tanış 

olunmağı öyrədilir. Mövzuya maraq oyatmaq üçün müasir təlim 

üsulundan istifadə edilir. 

Açar sözlər: su, həyatla əlaqələndirmə, bilik, bacarıq, motivasiya, fənnə maraq, 

təcrübə. 

 

XX əsrin sonu və XXI əsrin əvvəllərindən başlayaraq ölkəmizdə təhsil 

sistemində aparılan islahatlar böyük dəyişikliklərə, yeniliklərə və 

modernləşmələrə (müasirləşmələrə) səbəb olmuşdur. Bu prosesdə həm də təhsilin 

bütün pillələrində kimya  kursunun tədrisinin məqsəd və vəzifələrinin yeri, rolu və 

mahiyyəti əks olunmuşdur. 

Təhsil islahatlarıının hazırkı mərhələsində ümumtəhsil  məktəblərində  təbiət 

fənlərindən olan kimyanın müasir tələblər səviyyəsində tədrisi mühüm 

vəzifələrdən biri kimi qarşıda durur. Ona görə də   ənənəvi fənn proqramlarından 

köklü şəkildə fərqlənən, təlimin məqsədi, məzmunu, vasitə və üsulları, bu 

sahədəki fəaliyyətin səmərəliliyini yoxlamağın metod və vasitələrini özündə əks 

etdirən sənəd olan kimya fənni üzrə kurikulumun tətbiqi, şübhə yoxdur ki, təlimi 

yeni keyfiyyət  səviyyəsinə yüksəltməyə zəmin yaradacaqdır.  Müasir insanın 

həyatını kimyasız təsəvvür etmək qeyri-mümkündür. Kimya insan həyatının 

demək olar ki, bütün sahələrinə nüfuz etmişdir.  Kurikulumda göstərilir ki, 

kimyanın tədrisi zamanı şagirdlərə bu elmə maraq, riyazi hesablamalar, yeni 

texniki vasitələrdən istifadə etmək, təbiətdə baş verən hadisələri, maddi aləmdə 

gedən dəyişiklikləri dərk etmək,  həyatda, məişətdə ekoloji problemlərin həllində 

iştirak etmək bacarığı aşılanmalıdır. İllər ötdükcə insanın yaradıcılığında hər şey 

real biliklərlə dərinləşir, elmlər bir-birinə inteqrasiya edirlər. Biz indi Avropa 

təhsil sisteminə inteqrasiya olunuruq . Dünya təhsil sistemi isə təbiətə inteqrasiya 

olunur. Biz tədrisdə bəzi problemlərə (nəyi öyrənməliyik, nə üçün öyrənməliyik, 

necə öyrənməliyik) qlobal dünyanın gözü ilə baxaraq, həm də respublikamızın 

problemləri baxımından yanaşmalıyıq. 

Müasir mərhələdə şagirdlərə həyati bacarıqlar aşılanması zəruri tələb kimi 

qarşıya qoyulur. Fənyönümlü, elmyönümlü təlimdən fərqli olaraq müasir təlim 

prosesi şəxsiyyətyönümlü, şagirdyönümlü olmalıdır. Bu baxımdan kurikulumda 

şagirdlərə kimyanın tədrisi prosesində tədqiqatçılıq, analiz və sintez, təsnifetmə, 

sistemləşdirmə, qruplaşdırma, ümumiləşdirmə və konkretləşdirmə, mühakimə 

yürütmə, məntiqi düşünmə, müqayisə bacarıqlarının aşılanması diqqət mərkəzində 

saxlanılır. Kimyanı şagirdlərə necə sevdirməli? Bu suala cavab vermək üçün 

şagirdlərdə fənnə qarşı marağın yaranması üçün ilk növbədə onlara informasiya 

verilməlidir. Bununla sadə maraqdan, oradan da biliyə doğru şagird fəaliyyətinin 

formalaşması başlayır. 

Bəs, görəsən, bu marağı nə vaxtdan oyatmaq lazımdır? Kimya fəninin tədrisi 

hazırda VII sinifdən başlayır. Fənnə qarşı şagird marağının formalaşması üçün 

fənnin tədrisinin başlanmasını gözləmək lazımdırmı? 

Mənə elə gəlir ki, yox! Məlumdur ki, ibtidai siniflərdə “Həyat bilgisi” fənni 

tədris olunur. Bu fənn daxilində fizika, kimya, coğrafiya, biologiya və digər 

elmlərin sadə elementləri verilir. Başqa sözlə, təbiət elmlərinin əsası 

qoyulur.Çətin proses olan biliklərin mənimsənilməsi şagirdlərin intellektual 

imkanlarını, diqqət və iradəsini səfərbərliyə almağı tələb edir. Kimyanın 

tədrisində şagirdlərin zehni fəaliyyətlərinin inkişaf etdirilməsində müasir təlim 

texnologiyalarından istifadə edilməsi ön plana keçir. Şagird dərketmə prosesində 

əvvəllər əldə etdiyi biliklərdən yaradıcılıqla istifadə edir. Zehni fəaliyyətlərin 

inkişaf etdirilməsi və biliklərin əldə edilməsi bir-biri ilə bağlı proseslərdir. Zehni 

fəaliyyət nəticəsində biliyin mənimsənilməsi prosesində şagird yeni bilikləri daha 

asan əldə edə bilir. Kimyanın tədrisinin əsas prinsipləri kimyadan məlumatlı və 

davametdirici (inkişafetdirici) funksiyalarının həyata keçirilməsidir. Kimyanın 

əsas anlayış və qanunlarının seçilməsi kimyadan faktiki materialın yadda 

saxlanılması yükünü azaldır. Bunun nəticəsində az miqdarda faktiki materialla 

daha çox bilik vermək prinsipi həyata keçirilir. 

Həyatda uğur qazanmaq üçün şagirdlərdə həyati bacarıqları inkişaf 

etdirmək, onları dəyişən həyat şəraitinə uyğunlaşmağı bacaran şəxsiyyət kimi 

forma laşdırmaq müasir təhsilin qarşısında duran əsas vəzifələrdəndir. Fənn kuri 

kulumlarının tətbiqində şagirdlərin fəaliyyətinə, bununla da, onlarda baca rıq 

formalaşdıran fəal təlim üsullarına üstünlük verilir. Fəal təlim üçün aşağıdakılar 

səciyyəvidir: təlimin subyekt-subyekt xarakter daşıması; şagirdin fəal öyrənmə 

mövqeyi, təfəkkürün müstəqilliyi və sərbəstliyi; şagirdlərin bütün dərs zamanı 

fəallığı; dərsin əvvəlində problemin qoyulması və dərsin gedişinin problemin 

həllinə yönəldilməsi; yeni biliklərin müstəqil kəşf edilməsi; təlimin tədqiqat 

şəklində keçirilməsi; qrup işindən geniş istifadə olunması; təlimin interaktiv 

şəkildə keçirilməsi: şagirdlərin birgə fəaliyyəti, müəllim və şagirdlərin qarşılıqlı 

əməkdaşlığı. Fəal təlim şagirdlərə aşağıdakı keyfiyyətləri aşılamalıdır:  müstəqil 

düşünmək, sərbəst fikir söyləmək; öz təcrübəsini və biliyini təhlil etmək 

qabiliyyəti; özünü qiymətləndirmək; əməkdaşlıq etmək (başqaları ilə işləməyi 

bacarmaq, ümumi məqsədə çatmaq üçün işi bölüşdürmək); başqalarını dinləmək, 

müxtəlif fikirlərə hörmət etmək və dözümlü olmaq;  öz fikirlərini arqumentlərlə 

izah və sübut etmək; kreativ təfəkkürün inkişafı;  birgə həll yollarını 

müəyyənləşdirmək və qərar çıxarmaq. 

Fəal təlim şagirdlərin fəal idrak fəaliyyətinə əsaslanan və təhsil prose - 

sinin digər iştirakçıları ilə əməkdaşlıq şəraitində həyata keçirilən təlimi nəzərdə 

tutur. Təlim formaları dərsin məqsədinə uyğun olaraq müəyyənləşdirilir. 

Kimya müəllimi hər hansı mövzuya aid dərsin planını hazırlayanda onun 

standartları, məqsədi, üsul və iş formaları, resuslarını müəyyənləşdirməklə yanaşı, 

hansı mövzularla, hansı fənlərlə inteqrasiya yaradacağını və bunu necə həyata 

keçirəcəyini də nəzərə almalıdır. Burada əsas məqsəd şagirdlərdə fənnə qarşı 

diqqət və maraq oyada bilməkdir. Fənni şagirdə sevdirə bilməkdir. Su mövzusunu 

şagirdlərə izah edəndə belə bir giriş verə bilərik:İlk növbədə çalışmalıyıq ki, 

mövzuya maraq yaradaq, həyatla əlaqələndirək.Su həyatın əsasıdıır. Biz hamımız 

sudan istifadə edirik və buna görə də onun qarşısında məsuliyyət daşıyırıq. Bu o 

deməkdir ki, biz suya qənaət etməli və onu çirklənmədən qorumalıyıq. Su 

mövzusunu izah edərkən, Kimya, biologiya, coğrafiya, fizika, təbiətşünaslıq, 

ekologiya fənnləri ilə inteqrasiya edə bilərik. 

Suyun insan və bəşəriyyət üçün vacibliyini dərk etmək;  Sadə hərəkətlərlə 

suya necə qənaət etməyi göstərmək; Suyun çirklənməsi haqqında məlumat 

vermək və onu evdə qənaətlə işlətmək vərdişlərinin mənəmsənilməsini izah 

etməliyik.Su bizim planetin unikal komponentidir. Onsuz həyat mümkün deyil və 

akademik Oparinin fikrincə, su canlıların əmələ gəldiyi ilk yerdir. Müxtəlif tərəfli 

iqtisadi maraqların və mürəkkəb sosial münasibətlərin predmeti kimi o, idarə 

olunan və satıla bilən bir məhsuldur. Yer üzündə milyonlarla canlı su sayəsində 

həyatını davam etdirir. İlk növbədə, insanların sağlamlığı böyük dərəcədə təmiz 

içməli sudan asılıdır. Susuz həyatın mövcud olması mümkün deyildir. 

 

Mövzu: Su, onun təbiətdə yayılması, təmizlənməsi, xassələri və tətbiqi 

Məqsəd: 
1. Suyun tərkibini müstəqil şərh edir və fiziki xassələrini fərqləndirir. 

2. Suyun formuluna əsasən sadə hesablamalar aparır. 

3. Suyun kimyəvi xassələrinə aid reaksiyaların baş vermə səbəblərini izah edir. 

4. Suyun kimyəvi xassələrinə aid təcrübələr aparır. 

5. Suyun təmiz saxlanmasının əhəmiyyətini şərh edir 

Iş forması: Bütün siniflə iş, kişik qruplarla iş. Təlim üsulları: Beyin həmləsi, 

problemli şərh, tədqiqatçılıq, müstəqil iş. 

Inteqrasiya: C-2.1.7, F-2.1.3, B-4.1.1, R-1.2.1, 1.2.2, 1.2.3, B-2.1.1, 2.1.2, 

B1.1.3, B -4.1.1, C-2.1.3. 

Resurslar: İş vərəqləri, suyun tətbiq sahələrini göstərən sxem, İKT vasitələri, 

xəritə, kimyəvi reaktivlər (su, natrium, kalsium metalları, kalsium oksid, 

mis(II)sulfat duzu, fenoftalein məhlulu) və avadanlıqlar (kimyəvi stəkan, spirt 

lampası və s.). 

Dərsin gedişi: I.Mərhələ. Motivasiya, problemin qoyuluşu .Müəllim əvvəlki 

mövzunun necə öyrəndiyini yoxlamaq üçün şagirdlərə bir neçə sual verir. 

Mövzunun necə mənimsənildiyini yoxladıqdan sonra yeni mövzunun tədrisinə 

başlayır. Müəllim şagirdlərə ekranda nə görürsünüz? sualı ilə müraciət edərək 

onların monitorda gördüklərini bir-bir sadalamalarını tapşırır. Şagirdlər ekrana 

baxaraq  öz fikirlərini bildirirlər. Müəllim bu zaman coğrafiya ilə inteqrasiya 

yaradaraq şəkildə göstərilən göl, okean, şəlalə haqqında qısaca da olsa izahat verir 

və onların xəritədəki mövqeyi barədə şagirdlərə əvvəlki biliklərini xatırladır. 

Sonra sinifə   maraqlı suallar verirməyə başlayır: 1. Suyun  molekul formulu necə 

yazılır? 2. Su saf, yoxsa qarışıq maddədir? Əgər su saf maddədirsə, onun hansı 

sabit fiziki xassələrini deyə bilərsiniz? 3. Siz suyun molekul kütləsini  necə 

hesablayardınız? 4. Suyun alınmasını göstərən reaksiya tənliklərini yazın. 

Verilmiş cavablara əsasən mövzunu müəyyənləşdirir və tədqiqat sualına 

keçməzdən əvvəl onlara suyun tapılması haqqında qısaca xatırlatma edir. Sizə 

coğrafiyadan məlumdur ki, yer səthinin 2/3 hissəsi yəni - 70%-i, torpağın, 

atmosfer havasının çox hissəsi, biologiyadan isə məlumdur ki, insan, bitki və 

heyvan orqanizminin 60-70 %-i suyun payına düşür 

Tədqiqat sualı: Suyun   bəsit və  mürəkkəb maddələrlə reaksiyalarının  müxtəlif 

getməsinin səbəbi nə ilə izah etmək olar? Motivasiya mərhələsində yer üzərində 

olan okeanlar, dənizlər, çaylar, göllərin, məişətdə istifadə olunan su ehtiyatının 

çirklənməsinin səbəbləri müzakirə oluna bilər. Bəzi yönləndirici suallar verilə 

bilər 

II.Mərhələ Tədqiqatın aparılması. Bu mərhələni müəllim “Yaşıllaşan ağac 

oyunundan” istifadə etməklə həyata keçirə bilər. Bunun üçün lövhədə üzərində 

əvvəlcədən ağac şəkli çəkilmiş böyük bir vərəq asılır. Bu ağac diər ağac şəklindən 

fərqli olaraq yarpaqsız olur. Yaşıl rəngli kağızlardan yarpaq forması kəsilir 

(sualların sayı qədər). Daha sonra yarpaq formasında olan kağızlar şagirdlərə 

paylanılır. 

Bu oyun şagirdləri iki qrupa bölərək qrup üzvləri və qrup liderləri 

müəyyənləşdirilməklə həyata keçirilir. Hər qrupa suallardan (və ya tapşırıqlardan) 

ibarət sorğu vərəqləri verilir. 

I Qrup 

1. Distillə üsulundan nə üçün istifadə olunur? 

2. Suyunkimyəvi xassələrinə aid reaksiya tənliklərini yazın. 

3. Istifadə etdiyiniz suyun haradan gəldiyini bilirsinizmi? 

4. H2O-da hidrogen və oksigenin kütlə payını % (faizlə) hesablayın. 

5. Suyun kimyəvi tərkibini göstərin. 

6. Suyun alınmasına aid reaksiya tənliklərini yazın. 

7. 2 mol su neçə qramdır? 

8. Suyun fiziki xassələrini izah edin. 

II Qrup 

1. 44,8 litr (n.ş.-də) hidrogeni yandırdıqda neçə mol su alınar? 

2. Suyun mürəkkəb maddələrlə qarşılıqlı təsirinə aid misallar göstərin və reaksiya 

tənliklərini yazın. 

3. Natrium metalının suda həll olmasını təcrübə yolu ilə göstərin. 

4. Suyun dövranı olmasaydı, onda hansı coğrafi obyektlər olmazdı və hansı 

hadisələr baş verməzdi? 

5. Su hansı aqreqat halında ola bilir? 

6. Suyun tətbiq sahələrinə aid sxem tərtib edin. 

7. Suda hidrogen və oksigen neçə valentlidir? 

8. Suyun nisbi molekul kütləsini hesablayın. 

III.Mərhələ. 
Məlumatın mübadiləsi. Lövhədəki ağac da öz növbəsində iki hissəyə 

ayrılır.Şagirdlər qrup daxilində sualların cavablarını taparaq hər sualın (və ya 

tapşırığın) cavabını bir yarpağa yazır. Sonda isə qruplar bu prosesi yerinə 

yetirdikdən sonra aparıb lövhədə ağacın onlar üçün ayrılmış hissəsində yarpaqları 

yapışdırırlar. Hansı komanda (və ya qrup) daha çox suala cavab verərsə o qrup 

qalib gəlir. 

IV.Mərhələ. 

Məlumatın müzakirəsi və təşkili. Bu mərhələdə şagirdlər digər qrupların 

cavabları ilə tanış olur, münasibət bildirir, suallar verirlər və bəzi lazım olan 

məsələlərdə müəllim də öz əlavələrini edir. Nümunə üçün II qrupun şagirdlərinin 

hazırladıqları cavablar nəzərdən keçirilir. 

V.Mərhələ. 

Nəticə və ümumiləşdirmə. Şagirdlərin söylədikləri fikirləri və hazırladıqları 

cavabları bir daha nəzərdən keçirməklə, lazım olan yerlərdə əlavələr etməklə 

mövzunun tədrisində əsas məqsədə nail olunması istiqamətində ümumiləşdirmə 

aparılır və sonra yenidən şagirdlərlə birlikdə tədqiqat sualına və fərziyələrə 

qayıdılır. Su aktiv metallarla (Li, Na, K, Ca, Ba və s.) adi şəraitdə, orta aktiv 

metallarla isə qızdırıldıqda qarşılıqlı təsirdə olur. Su passiv metallarla (Cu, Hg, 

Ag, Pt, Au) ilə heç bir şəraitdə reaksiyaya girmir. 

Təcrübə: Deyilənləri nümayiş təcrübəsindən istifadə etməklə göstərmək olar. 

Bütün bu deyilənlər əsasında şagirdlər bir daha öyrənmiş oldular ki, susuz həyat 

yoxdur. Susuz heç bir canlı yaşaya bilməz. Su həyatın özüdür. Sudan qənaətlə 

istifadə etmək lazımdır. Insan orqanizmində su oksigendən sonra ikinci yeri tutur. 

Insan orqanizmi suyun 11% -ni itirsə ölüm baş verə bilər. Gün ərzində 3 litr su 

içmək lazımdır. 

VI.Mərhələ. 
Yaradıcı tətbiqetmə Bu mərhələdə şagirdlərə bəzi tapşırıqlar verilir. 1. Suyun 

qələvi metallarla reaksiya tənliyini yazın. 2. Suyun təbiətdə dövranına aid 

təqdimat hazırlayın. 

VII.Mərhələ. 

Qiymətləndirmə. Bu mərhələdə aşağıdakı cədvəldən istifadə etməklə şagirdlərin 

bilikləri qiymətləndirilir. 

VIII.Mərhələ. Refleksiya Bu mərhələni şagirdlərə  biz bu gün su haqqında hansı 

məlumatları öyrəndik? sualını verməklə həyata keçirmək mümkündür. 

Ev tapşırığı: Suyun dövranına aid internetdən və ya digər ədəbiyyat 

materiallarından istifadə etməklə qısa məlumat hazırlamaq. 

Şagirdlərə izah olundu ki, su mənbələrinin çirklənməsi dedikdə, suların 

keyfiyyətini pisləşdirən, su obyektlərinin səthinə, dibinə və ətrafına mənfi təsir 

edən zərərli maddələrin tökülməsi və axıdılması başa düşülür. Belə su 

mənbələrində yaşayan balıqlar, xərçənglər, bitkilər və başqa canlı orqanizmlər 

normal yaşaya və çoxala bilmir, məhv olurlar. Çirklənmiş suyun təmizlənməsi o 

qədər də asan deyil. Çirkab suları nə qədər güclü çirklənərsə, onların yenidən 

təmizlənməsi üçün xərclər də bir o qədər çox olar. Şagirdlər suyun və torpağın 

çirklənməsi və bu problemlərin aradan qaldırılması yollarını müzakirə etdilər. 

Nəticədə, şagirdlər təbiəti qorumağın düzgün yolları, sudan səmərəli istifadə və 

həyat keyfiyyətini yüksəltmək yolları ilə tanış oldular. 

Р.А.Кулиева 

Роль обучения предмету «Вода» в жизни в формировании интереса 

студентов к науке 

 

РЕЗЮМЕ 

 

В статье рассматривается преподавание воды в курсе химии в седьмом классе 

средней школы дано. Узнайте, как защищать природу, эффективно использовать 

воду и жить учат знакомиться со способами улучшения качества. Для пробуждения 

интереса к предмету используются современные методы обучения. 

 

 

Ключевые слова: вода, связь жизнью, знания,умения, мотивация, интерес к 

предмету, опыт. 

 

 

 

R.A.Gulieva 

The role of teaching the subject "Water" in life in the formation of students 'interest 

in science 

 

SUMMARY 

 

The article deals with the teaching of water in the chemistry course in the seventh 

grade of high school is given. Learn the right ways to protect nature, use water efficiently 

and live are taught to get acquainted with the ways to improve the quality. To arouse 

interest in the subject modern training method is used for. 

 

 

Key words: water, coordination of life, knowledge, skills, motivation, interest in the 

subject, experience. 

 


